
GOUVÈNÈ CUOMO ANONSE KE YO TE MENNEN PLIS PASE 1,000 EGZÈSIS 
KONJWEN KONT TEWORIS ATRAVÈ ETA NEW YORK LA AN 2019  

  
Egzèsis yo genyen ladan yo konsantrasyon ranfòse sou etablisman livrezon ak 

sèvis antrepozaj lib, èpòt komèsyal ak espas rasanbleman an mas yo  
  

Yo te fè plis pase 3,500 egzèsis nan tout eta a depi 2016  
  

Yo ankouraje moun k ap achte yo pou yo atantif nan anviwònman yo pandan 
peryòd fèt la  

  
  

Jodi a, Gouvènè Andrew M. Cuomo te anonse ke Biwo Kont Teworis (Office of Counter 
Terrorism) Divizyon Sekirite Teritwa ak Sèvis Ijans lan (Division of Homeland Security 
and Emergency Services, DHSES) te fè plis pase 1,000 egzèsis kont teworis nan tout 
eta a pou yon dezyèm ane konsekifif. Pandan egzèsis sa yo, eta a ak ekspè kont 
teworis yo travay ansanm pou evalye kapasite biznis yo pou rekonèt epi rapòte aktivite 
ki sispèk. Gouvènè a te òdone pou plis egzèsis kont teworis fèt nan Diskou sou 
Sitiyasyon Eta 2016 li a, e DHSES te livre plis pase 3,500 egzèsis ki te reyalize jiska 
prezan. DHSES te fè patenarya tou ak fòs lapolis la pou fè 57 egzèsis repons kont 
teworis ak ensidan nan estasyon tren nan kad "Operasyon NY SECURE" la,  
  
"Preparasyon se kle pou tout repons ijans reyisi, e egzèsis sa yo jwe yon wòl enpòtan 
pou ranfòse preparasyon fòs lapolis la nan lit kont teworis", Gouvènè Cuomo te 
deklare. "Operasyon kont teworis sa yo sèvi kòm yon rapèl pou biznis yo ak pou 
popilasyon an anjeneral pou yo ka rete an alèt epi rapòte aktivite yo sispèk yo lè yo wè 
yo."  
  
Biwo Kont Teworis la te fè patenarya ak plis pase 400 pèsonèl fòs lapolis ki soti nan plis 
pase 100 ajans pou mennen egzèsis sa yo. Pandan chak egzèsis, espesyalis kont 
teworis ki soti nan ajans eta ak lokal yo te pase an ajan sekrè kòm si yo se kliyan epi yo 
te evalye kapasite biznis yo pou yo rekonèt epi rapòte aktivite yo sispèk yo. Ekip yo te 
evalye 175 magazen materyèl enfòmatik ak agrikòl, 112 espas lokasyon kamyon, 93 
boutik dwòn, 92 magazen gran sifas, 79 etablisman antrepozaj lib, 78 etablisman 
livrezon prive, 74 otèl, ak 24 magazen zam ak atik pou espò, pami lòt ankò.  
  
Anplis, ekip yo te evalye plis pase 200 lokalite enfrastrikti ki genyen chans pou yo 
eksplwate oubyen sible yo pandan yon atak. Kote sa yo se tankou estad ak teren, sant 
komèsyal, lopital, kolèj ak inivèsite, èpòt, sant tranzit ak lòt espas rasanbleman an mas 
yo. Ofisyèl nan Biwo Kont Teworis (Office of Counter Terrorism) yo te bay pèsonèl ak 
anplwaye dirijan yo fòmasyon nan plizyè kote pou sansibilize yo sou endikatè teworis 
yo, kijan pou rekonèt yo epi rapòte aktivite ki sispèk.  
  



 

 

Komisè Divizyon Sekirite Teritwa ak Sèvis Ijans New York la, Patrick A. Murphy te 
deklare, "Tout Moun New York genyen yon wòl nan prevansyon teworis, ak nan rapòte 
aktivite ki sispèk bay otorite ki apwopriye a, se fason ki pi efikas sitwayen yo ka 
kontribiye nan sekirite piblik. Egzèsis sa yo pa sèlman pèmèt biznis yo fè yon retrè epi 
evalye pwòp konesans yo, men yo ba yo tou yon opòtinite pou travay dirèkteman ak 
ekspè fòs lapolis yo sou amelyorasyon ak pwochen etap yo".  
  
DHSES te fè patenarya tou ak ajans fòs lapolis federal, eta, ak lokal yo pou mennen 
"Operasyon NY SECURE" la ki genyen ladan l egzèsis repons kont teworis ak ijans sou 
wout Amtrak ak liy tren banlye Otorite Transpò Metwopoliten an yo (Metropolitan 
Transportation Authority, MTA). Objektif operasyon an se pou amelyore kowòdinasyon 
ak repons ant ajans lapolis wout tren ki responsab pou chak estasyon, ak ajans fòs 
lapolis eta ak lokal yo k ap reponn lè gen ijans nan lokalite sa yo. Egzèsis vizib, pwoaktif 
sa yo gen ladan yo patwouy ki pi entans sou platfòm yo, ogmantasyon prezans fòs 
sekirite sou tren yo, rechèch ak chyen ki espesyalize nan deteksyon eksplozif, ak mezi 
kont-siveyans yo. Operasyon NY SECURE la te mennen 12 egzèsis nan plizyè pòs nan 
estasyon Amtrak ak estasyon MTA yo sou Liy Empire a, ak 45 evènman adisyonèl nan 
yon sèl pòs nan estasyon atravè Eta a yo.  
  
Enfòmasyon sou Divizyon Sekirite Teritwa ak Sèvis Ijans  
Divizyon Sekirite Teritwa ak Sèvis Ijans lan ofri direksyon, kowòdinasyon ak soutyen 
nan efò y ap fè pou anpeche, pwoteje kont, prepare pou, reponn a, epi rekipere apre 
atak teworis, katastwòf natirèl, menas, ensandi ak lòt ijans. Pou w jwenn plis 
enfòmasyon, vizite paj Facebook la, swiv @NYSDHSES sou Twitter, oswa 
vizite dhses.ny.gov.  
  

###  

